
१६०
[अ०४क्ष्लो०४२]
मधुसूदनसरस्वतीश्रीधरस्वामिकृतटीकाभ्यां समेता-






 श्री०टी०-अध्यायद्वयोक्तां पूर्वापरभूमिकाभेदेन कर्मज्ञानमयीं द्विविधां ब्रह्मनिष्ठामुपसंहरति योगेतिद्वाभ्याम्-योगेन परमेश्वराराधनरूपेण तस्मिन्संन्यस्तानि
समर्पितानि कर्माणि येन तं कर्माणि स्वफलैर्न निबध्नन्ति । [१]अतश्च ज्ञानेनाकात्मबोधेन संछिन्नः संशयो देहाद्यभिमानलक्षणो यस्य तं चाऽऽत्मवन्तमप्रमादिनं कर्माणि
लोकसंग्रहार्थानि स्वाभाविकानि वा न निबध्नन्ति ॥ ४१ ॥

 म० टी०-यस्मादेवम्-


	

तस्मादज्ञानसंभूतं हृत्स्थं ज्ञानासिनाऽऽत्मनः ॥

छित्त्वैनं संशयं योगमातिष्ठोत्तिष्ठ भारत ॥ ४२ ॥









इति श्रीमहाभारते शतसाहस्त्यां संहितायां वैयासि-

क्यां भीष्मपर्वणि श्रीमद्भगवद्गीतासूपनिषत्सु

ब्रह्मविद्यायां योगशास्त्रे श्रीकृष्णार्जुनसं-

वादे ब्रह्मार्पणयोगो नाम चतु-

र्थोऽध्यायः ॥ ४ ॥






 अज्ञानादविवेकात्संभूतमुत्पन्नं हृत्स्थं हृदि बुद्धौ स्थितं, कारणस्याऽऽश्रयस्य च
झाने शत्रुः सुखेन हन्तुं शक्यत इत्युभयोपन्यासः । एनं सर्वानर्थमूलभूत संशयमात्मनो
ज्ञानासिनाऽऽत्मविषयकनिश्चयखड्गेन च्छित्त्वा योगं सम्यग्दर्शनोपायं निष्कामकर्माऽऽतिष्ठ कुरु । अत इदानीमुत्तिष्ठ युद्धाय हे भारत भरतवंशे जातस्य युद्धोद्यमो न
निष्फल इति भावः ॥ ४२ ॥


	

स्वस्थानीशत्वबाधेन भक्तिश्रद्धे दृढीकृते ।

धीहेतुः कर्मनिष्ठा च हरिणेहोपसंहृता ॥१॥








इति श्रीमत्परमहंसपरिव्राजकाचार्यश्रीविश्वेश्वरसरस्वतीश्रीपादशिष्यश्रीमधुसूदनसरस्वतीविरचितायां श्रीमद्भगवद्गीतागूढार्थदीपिकायां
ब्रह्मार्पणयोगो नाम चतुर्थोऽध्यायः ॥ ४ ॥




 श्री० टी०-तस्मादेवम् - तस्मादिति । आत्मनोऽज्ञानेन संभूतं हृदि स्थितमेनं संशयं शोकादिनिमित्तं देहात्मविवेकज्ञानखड्गेन च्छित्त्वा परमात्मज्ञानोपायमूर्त
कर्मयोगमातिष्ठाऽऽश्रय । तत्र च प्रथमं प्रस्तुताय युद्धायोत्तिष्ठ हे भारतेति क्षत्रियत्वेन
युद्धस्य धर्म्यत्वं दर्शितम् ॥ ४२ ॥




	↑ ख. ग. छ. ज.झ. इतश्च । ङ. ततश्च ।

